
Ágrip  

 

Tilgangur þessa verkefnis er að fá innsýn í líf ungra mæðra í námi sem þurfa á einhvern 

hátt að samtvinna líf sitt sem móðir, háskólanemi og sjálfstæð kona á Íslandi í dag.  

Rannsakandi skyggnist inn í líf kvenna í þessari stöðu og reynslu þeirra á því hvernig þeim 

tekst að samræma þessi margvíslegu hlutverk sín.  Kannað er hvernig þær verja frítíma 

sínum, og þá aðallega hvort þær eyði einhverjum tíma í sig sjálfar. Fræðilegur bakrunnur 

verkefnisins byggir á kenningum og umfjöllunum hinna ýmsu fræðimanna um hvaða 

lífsstílsbreytingar eiga sér stað þegar kona verður móðir, hvað það er að verða fullorðinn,  

ásamt því að hugtakinu tómstundir eru gerð skil. Einnig er fjallað um þátttöku kvenna í 

tómstundum.  Rannsóknin sjálf er eigindleg rannsókn þar sem tekin voru hálfopin 

einstaklingsviðtöl við þrjár ungar háskólamæður. Niðurstöður benda til þess að líf ungra 

mæðra í háskólanámi sé flókið og einkennist af tímaskorti.  Jafnframt kemur fram í 

niðurstöðum  að til þess að ungar mæður geti sinnt háskólanámi sínu þarf hún að búa við 

gott bakland og mikinn stuðning.  Einnig leiddi rannsóknin í ljós að þrátt fyrir að 

fræðimenn tali um mikilvægi þess að mæður passi upp á að eyða tíma í sig sjálfar, setur 

unga háskólamóðirin sig sjálfa í síðasta sæti og gerir sér litla grein fyrir mikilvægi þess að 

rækta sjálfa sig sem einstakling.   

Formáli 

Í miðju námi mínu í tómstunda-og félagsmálafræði varð ég móðir í fyrsta sinn.  Við það 

breyttist líf mitt algjörlega líkt og gefur að skilja.  Forgangsröðunin varð önnur og ný 

áhugamál komu upp á yfirborðið.  Ég var þó alltaf meðvituð um að passa upp á sjálfa mig 

sem einstakling og verja tíma í sjálfa mig og mínar tómstundir.  Þessu hugarfari þakka ég 

alfarið námi mínu í tómstunda- og félagsmálafræði. Breytingar þessar á lífi mínu urðu til 

þess að kveikja áhuga minn á því að vita hvernig konur í svipaðri stöðu og ég sjálf verja 

frítíma sínum, sem leiddi mig svo af stað í þessa verkefnavinnu.  

Þegar kemur að því að þakka einstaklingum fyrir aðstoðina við gerð þessa B.A-verkefnis 

eru fjölskyldan mín mér efst í huga en án hennar hefði aldrei orðið af þessu verkefni. 

Eining vil ég þakka Óskari B. Friðbertssyni, Söndru Ýr Andrésdóttur, Sunnu Árnadóttur, 

Ölmu Ósk Melsteð og öllum vinum mínum og vinkonum fyrir alla þeirra hjálp og andlegan 

stuðning. Þóru Ágústsdóttur þakka ég fyrir yfirlesturinn, öllum samnemendunum mínum 

og kennurum fyrir allar yndislegu stundirnar í gegnum árin og síðast en ekki síst vil ég 

þakka Jakobi Frímanni Þorsteinssyni leiðbeinandanum mínum og kennara fyrir allt sem 

hann hefur gert fyrir mig, ekki bara þessi ár mín í tómstunda-og félagsmálafræði náminu, 

heldur einnig allt sem hann gerði fyrir mig þegar hann var umsjónarkennarinn minn í 

grunnskóla.  Án hans væri ég ekki sú manneskja sem ég er í dag.  

 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf(ur) ábyrgð á því sem 

missagt kann að vera. Þetta staðfesti ég með undirskrift minni. 

 

Reykjavík, 8. Maí 2014 

 

_________________________________  

1 Inngangur  

Ég held við getum öll verið sammála um að lífið sé óútreiknanlegt. Við sjáum það fyrir 

okkur á einn veg en svo fer það á einhvern allt annan.  Lífið er hverfult, erfitt, skemmtilegt 

og broslegt.  Þannig hefur ferlið í mínu lokaverkefni einnig verið. 

1.1 Tildrög rannsóknarinnar   

Ég ákvað margt fyrir löngu um hvað ég ætlaði að fjalla í B.A verkefninu mínu.  Lífið getur 

hinsvegar breyst hratt og það má segja að mitt hafi tekið viðsnúning.  Ég sat í tíma fyrr í 

vetur og hugsaði um lokaverkefnið mitt, undirbúninginn og allt sem að því snýst, þegar ég 

heyrði við hlið mér samnemendur mína ræða um börnin sín.  Skyndilega var ég farin að 

hugsa um hvort  þær ættu sér eitthvert líf utan skóla og fjölskyldu, einhverjar tómstundir 

eða hvort allur þeirra tími færi í námið og að hugsa um börnin. 

 Sjálf á ég son sem fæddur er í janúar 2013 og þrátt fyrir að ég elski hann út af 

lífinu hef ég ávallt verið meðvituð um að gæta þess að rækta sjálfa mig og mínar 

tómstundir.  Ef ekki væri fyrir nám mitt í  tómstunda-og félagsmálafræði er ég viss um að 

ég væri ekki svona meðvituð um að passa upp á að eiga mér alltaf einhverjar tómstundir 

utan skóla og barnauppeldis.  Ég vil helst ekki hugsa um það hvernig andleg og líkamleg 

heilsa mín væri ef ég ætti mér ekki neinar tómstundir eða áhugamál. 

Ég fór af stað í rannsóknarvinnuna með það að markmiði að fá innsýn inn í líf hinnar 

uppteknu ungu móður sem þarf á einhvern hátt að samtvinna líf sitt sem manneskju, sem 

móðir og sem háskólanemi.  Einnig var ég forvitin um að vita hvort þær ættu sér 

einhverjar tómstundir utan heimils og skóla og hvort þær gæfu sér tíma til að gera 

eitthvað fyrir sig sjálfar. 

1.2 Rannsóknarspurningin 

Markmið rannsóknarinnar var að fá innsýn inn í hið upptekna líf ungu móðurinnar sem 

þarf á einhvern hátt að samtvinna líf sitt sem móðir, háskólanemi og frjáls kona á Íslandi. 

Einnig langaði mig að forvitnast um það hvað þær gera í frítíma sínum. 

Rannsóknarspurningin sem gengið var útfrá er: Hvernig reynsla er það að vera ung móðir í 

háskólanámi?  

1.3 Uppbygging ritgerðar 

Fyrsti kaflinn hér að ofan er inngangur.   Í honum er innihald verkefnisins kynnt, varpað er 

ljósi á af hverju þetta viðfangsefni varð fyrir valinu og færður rökstuðningur fyrir vali á 

rannsóknarefni og aðferðum.  Annar kaflinn er fræðilegt samhengi við rannsóknina.  Í 

honum er sagt frá hugtakinu tómstundir, fjallað um hvaða áhrif móðurhlutverkið hefur á 

konur og  hvað fyrstu skref fullorðinsáranna bera með sér.  Í lok kaflans er fjallað um 

kenningu Eriks Erikson um sálrænan þroska mannsins.  Í þriðja  kafla er aðferð 

rannsóknarinnar kynnt, fjallað um eigindlega rannskónaraðferð, sagt frá þátttakendum, 

gagnasöfnuninni og  framkvæmd hennar og loks er gagnagreiningunni gerð skil.  Í fjórða 

kafla verður sagt frá niðurstöðum rannsóknarinnar, í fimmta kafla eru umræður og í þeim 

sjötta eru lokaorð.  

2 Fræðileg samhengi 

2.1 Tómstundir 

2.1.1 Skilgreining á hugtakinu tómstund 

Samkvæmt Íslenskri orðabók (1992) er tómstund skilgreind sem frístund, stund eða 

tími þegar ekki þarf að gegna skyldustörfum.  Sama gerir íslensk samheita orðabók (2002) 

en þar eru tómstundir skilgreindar sem frístundir. 

Þrátt fyrir að hugtakið tómstundir þekkist vel á Íslandi og sjáist víða, til að mynda í 

fræðilegu samhengi í dagblöðum og á veraldarvefnum, reynist erfitt að finna skilgreiningu 

þess.  Opinberir aðilar hafa gefið út efni sem tengist tómstundum án þess þó að þar sé að 

finna skilgreiningu á hugtakinu tómstundir.  Til dæmis er fjallað um hugtakið 

æskulýðsstarf og tengsl þess við skipulagt tómstundastarf í æskulýðslögum (nr. 70/2007). 

Á Íslandi er í raun hvergi að finna nægjanlega góða skilgreiningu á hugtakinu tómstund 

(Vanda Sigurgeirsdóttir, 2010). 

Í bók sinni Leisur Enhancement ganga Leitner og Leitner út frá því að tómstundir séu 

eitthvað sem einstaklingur velur að gera í sínum frítíma sem ekki inniheldur vinnu né aðra 

lífsnauðsynlegar athafnir.  Einnig taka þeir fram að þessi skilgreining á hugtakinu sé 

eflaust ekki sú djúpstæðasta en sé sú sem almennt er mest notuð.  Torkildsen (2005) er 

sammála þessari skilgreiningu þeirra en bætir við að hugtakið tómstundir (e.leisure) getur 

haft mismunandi og ólíka þýðingu í huga fólks og menningahópa.  

Í greininni „Tíminn eftir skólann skiptir líka máli“ (2009) aðgreina höfundar hugtökin 

tómstund og frístund frá hvoru öðru á þann hátt að lýsa tómstundum sem skipulögðu 

starfi sem fer fram utan skólatíma, svo sem þátttöku í listum, íþróttum eða 

tómstundastarfi.  Samkvæmt höfundum eru tómstundir skipulagðar af félögum eða 

samtökum og að mestu stýrt af hinum fullorðnu.  Í frístundum gefst börnum og unglingum 

hins vegar tími til að gera nokkurn veginn það sem þau langar, án afskipta fullorðinna. 

Frístundir segja þau hins vegar vera þá afþreyingu sem börn og unglingar leggja stund á í 

frítíma sínum utan skólatíma, svo sem að vera í tölvu eða horfa á sjónvarp. (Amalía 

Björnsdóttir, Baldur Kristjánsson og Börkur Hannsen, 2009).  Þessar skilgreiningar eiga 

ekki við rök að styðjast á vettvangi þar sem frístundir og tómstundir eru taldar vera það 

sama (Vanda Sigurgeirsdóttir, 2010).  

Líkt og áður hefur komið fram eru mörg hugtök í notkun, svo sem dægradvöl, 

tómstundir, frístundir, frítími, afþreying, og tómstundastarf án þess að skilgreining á 

merkingu þeirra komi nokkurs staðar fram.  Ein ástæðan fyrir þessum hugtakarugli er 

hversu lítið hefur verið skrifað um hugtakið tómstund á íslensku.  Auðveldast væri að leita 

í erlend tungumál eftir skilgreiningu á hugtakinu en málið er ekki svo einfalt þar sem 

fræðimenn hafa ekki komið sér saman um skilgreininguna (Vanda Sigurgeirsdóttir, 2010).  

Erlendir fræðimenn hafa rökrætt hugtakið tómstund í yfir 2000 ár án þess að komast að 

samkomulagi um hvernig best sé að skilgreina það (Torkildsen,2005).  Blackshaw (2010) 

varpar upp þeirri hugmynd að mögulega verði aldrei hægt að skilgreina hugtakið 

tómstundir vegna þess hversu fljótandi það er, á meðan Rojek (1995) gengur svo langt að 

segja að jafnvel séu tómstundir ekki til og það sé ástæðan fyrir því hversu erfiðlega gengur 

að skilgreina hugtakið.    

Í þessari ritgerð verður stuðst við skilgreiningu Vöndu Sigurgeirsdóttur á hugtakinu 

tómstund þar sem hún skiptir því niður í fimm nálganir.  

• Tómstundir sem tími (e. time):  Sá tími sem einstaklingur eyðir ekki í vinnu,  

daglegar skyldur eða líkamlegar nauðsynjar.  

• Tómstund sem athöfn eða starfsemi (e.activity):  Röð athafna eða starfsemi 

sem einstaklingur velur að gera í frítíma sínum.  Sem dæmi má nefna íþróttir, 

þátttöku í félagsstarfi og tónlistarnámi.  Með þessari nálgun er lögð áhersla á 

hvað það er sem einstaklingur velur sér að gera frekar en á einstaklinginn 

sjálfan.  

• Tómstundir sem gæði (e.quality):  Hér skiptir öllu máli hver innihald tímans er. 

Einstaklingur verður að hafa frjálst val til þess að velja sér þær tómstundir sem 

hann vill og  leiða af sér vellíðan, merkingarbæra reynslu, ánægju, og hafa 

jákvæð áhrif á hann.  

• Tómstundir sem viðhorf (e. attitude):  Það er í höndum hvers og eins að 

ákveða hvað er tómstund í hans huga út frá reynslu hans og skilningi.  Því 

hefur hugtakið tómstund mismunandi þýðingu fyrir einstaklinga.  

• Tómstundir sem hlutverk (e. function):  Hér er lagt áherslu á að tómstundir 

þurfa að hafa jákvætt notagildi fyrir einstaklinginn jafnt og samfélagið sem 

hann lifir í.  Því er ekki litið á andfélagslega, neikvæða, eða ólöglega hegðun 

sem tómstundir (Vanda Sigurgeirsdóttir, 2010).      

 

2.1.2 Þátttaka kvenna í tómstundum 

Einn lykilþáttur í tómstundarstarfi er frelsi einstaklingins til að geta stundað þær 

tómstundir sem hann vill.  Því miður eru nokkrir þættir sem hafa mikil áhrif á frelsi kvenna 

þegar kemur að tómstundaiðkun þeirra (Leitner og Leitner, 2011).   Þar ber fyrst að nefna 

skort á frítíma.  Það er erfitt að setja fram þá alhæfingu að frítími kvenna sé minni en karla 

en tækifæri kvenna til þátttöku í tómstundum er þó mismunandi frá einu landi til annars.  

Samkvæmt Levine (2001) hefur útivinnandi kona minni frítíma en útivinnandi karlmaður 

vegna þess að konur verja yfirleitt tveimur til þremur klukkustundum meiri tíma daglega í 

heimilisstörf en karlmenn. Rannsókn sem gerð var hér á landi árið 2010 rennir stoðum 

undir þessa fullyrðingu Levine (2001).  Tilgangur þeirrar rannsóknar var að rannsaka 

verkaskiptingu kynjanna eftir bankahrun og eru niðurstöðurnar svipaðar niðurstöðum 

sambærilegrar rannsóknar frá árinu 2005.  Niðurstöður rannsóknarinnar frá árinu 2010 

leiddu í ljós að töluverð aukning hefur orðið á þátttöku karlmanna á heimilisstörfum frá 

árinu 2005 til ársins 2010, eða frá 5,73 klukkustundir á viku árið 2005, í 8,70  

klukkustundir árið 2010.  Í rannsókninni sem gerð var árið 2010 voru þátttakendur eining 

spurðir að því hversu mörgum klukkustundum á viku þeir verja í barnauppeldi. 

Þátttakendum var skipt í flokka eftir hjúskaparstöðu, atvinnu og eftir því hvort þeir ættu 

börn eða ekki.  Kom þá í ljós að karlmenn í hjúskap, sem eiga börn og eru í fullu starfi verja 

18,95 stundum á viku í barnauppeldið.  Sá tími er 13, 81 klukkustundum skemur en sá tími 

sem konur  í sömu stöðu verja í barnauppeldi í viku hverri.  Í fyrri rannsókninni árið 2005 

voru þátttakendur ekki spurðir sömu spurningar og því skortir samanburð milli 

rannsóknanna (Þóra Kristín Þórsdóttir og Kolbeinn Stefánsson, 2010).  

Það vakti undrun höfundar þessarar ritgerðar að í seinni rannsókninni, sem gerð 

var árið 2010, var einungis hægt að bera saman konur og karla í hjúskap, sem eiga börn og 

stunda fulla vinnu, þar sem sá hópur var sá eini sem átti við bæði kynin.  Einnig var 

rannsakað hvernig einhleypar mæður og konur í hjúskap, sem eiga börn og stunda 

hlutastarf verja tíma sínum en hvergi er minnst á einhleypa feður í sömu stöðu. 

Ótti að verða fyrir árás er annað sem hefur áhrif á þátttöku kvenna í tómstundum. 

Margar konur óttast það að verða fyrir árás í myrkri og hefur sá ótti áhrif á það sem konur 

velja sér að gera eftir að komið er myrkur.  Í Bandaríkjunum, þar sem tíðni ofbeldisglæpa 

er hærra en í öðrum vestrænum samfélögum, hefur ótti kvenna við að verða fyrir árás 

mikil áhrif á val þeirra á tómstundum, hvort sem er eftir myrkur eða um hábjartan dag  

(Leitner og Leitner, 2011).  

Þrátt fyrir að þátttaka kvenna í íþróttum hafi aukist mikið á síðustu fimmtíu árum 

er hlutfall kvenkyns íþróttaiðkenda enn langt fyrir neðan hlutfall þeirra karla sem leggja 

stund á íþróttir, eða 38,92% kvenna og 61,07% karlmenn (Leitner og leitner, 2011; Óskar 

Örn Guðbrandsson, 2013). Lengi hafa fræðimenn velt fyrir sér ástæðum þess hvers vegna 

munurinn sé svona mikill á milli kynjanna.  Leitner og Leitner (2011) velta fram þeirri 

spurningu hvort það sé samfélaginu sjálfu um að kenna að þátttaka kvenna sé ekki meiri 

en hún er og hvort samfélagið leggi of mikla áherslu á árásargjarnar keppnisíþróttir.  

Kannski værum við öll betur sett ef samfélagið sem við búum í legði meiri áherslur á 

íþróttir sem krefjast ekki eins mikillar keppni, líkt og til dæmis fjallgöngur  (Leitner og 

Leitner, 2011). 

Samkvæmt Greendorfer (1977) má sjá mun á þátttöku kynjanna í tómstundum við 

sex mánaða aldur því þá séu drengjum gefið meira frelsi til að kanna umhverfi sitt og 

skríða frjálsir um.  Seinna í bernskunni eru drengir líklegri til að leika sér óvarlega með 

leikföngin sín, leika sér meira utandyra og lengra í burtu frá heimilum sínum en stúlkur. 

Greendorfer telur einnig að þessi munur á kynjunum muni fylgja þeim ævilangt og hafa 

áhrif á tómstundariðkun þeirra alla tíð. 

2.1.3 Femínísk sjónarhorn  

Upphaf femínískrar hugmyndafræði á rætur sínar að rekja til miðbiks 19. aldar þegar 

fyrstu femínísku hreyfingarnar voru stofnaðar.  Síðan þá hafa femínískar kenningar haft 

mikil áhrif á tómstundir, menntun, atvinnu og stöðu kvenna í samfélaginu  (Worell og 

Remer, 2003; Rannveig Traustadóttir, 2013).    

Erfitt getur reynst að skilgreina hvað felst í orðinu femínisti á einfaldan hátt þar sem 

merking orðsins getur haft mismunandi þýðingu fyrir einstaklinga og hópa (Worell og 

Remer, 2003).  Félagsfræðibækur skilgreina femínisma sem  kenningakerfi sem lítur svo á 

að konur búi við misrétti í nútímasamfélögum og að berjast þurfi fyrir jöfnum tækifærum 

kvenna og karla (Rannveig Traustadóttir, 2013).   

Við nálgun sína á tómstundum notast femínistar við aðra nálgun en gengur og gerist í 

samfélaginu.  Sú aðferð felur í sér að keppast við að ögra staðalímyndum samfélagsins og 

líta á  tómstundir út frá sjónarhorni miðstéttar kvenna í stað þess að líta ávalt á það út frá 

sjónarhorni miðstéttar karlmanna.  Þessa aðferð nota Bandarískir femínistar þegar þeir 

rannsaka hvað það er sem hindrar konur í að stunda tómstundir út frá kynhlutverki þeirra 

og samfélagsstöðu.  Í rannsóknum sínum leggja þeir einnig áherslu á frelsi kvenna til að 

stunda þær tómstundir sem hafa jákvæð áhrif á sjálftraust þeirra og hjálpar þeim að 

yfirstíga aðra erfiðleika í lífinu.  Samkvæmt femínískum fræðum felst raunverulegt frelsi 

kvenna í tómstundum einnig í því hvað þýðingu hugtakið hefur í huga þeirra og hvernig 

þær tengir reynslu sína við það (Wearing, 1998).      

Breskir femínistar gerðu rannsókn á tómstundum kvenna og karla þar sem þeir skiptu 

þátttakendum niður í þrjá hópa.  Í einum hóp voru eingöngu konur, í öðrum voru 

eingöngu karlmenn og í þeim þriðja voru bæði karlmenn og konur.  Niðurstöður þessarar 

rannsóknar leiddi í ljós að konur nutu sín betur í hóp þar sem eingöngu konur voru.  Þar 

fengu þær frelsi til að þroska hæfileika sína og tækifæri til að tjá sig og brjótast út úr hinu 

hefðbundna kynjahlutverki sínu.  Einnig öðluðust þær meira sjálfstraust og upplifðu 

valdeflingu.  Í hópnum sem samsettur var af bæði konum og karlmönnum höfðu 

karlmennirnir tilhneigingu til að taka yfir hópinn og upplifðu konurnar í þeim hópi lítið 

frelsi til að tjá sig og nutu sín því illa (Wearing, 1998).      

Eins og fram kemur hér að ofan reynist erfitt að skilgreina hugtakið Tómstundir og 

hefur hugtakið gegnið manna á milli í mörg hundruð ár án þess að nokkur lausn finnist. 

Eins og gengur að skilja eru tómstundir kynjanna ólíkar og æti það að koma fæstum á 

óvart að mörgum konum líði betur í hóp sem einungis eru í konur. Þar finnist þeim sem 

þær fári betri tækifæri til að sleppa sér lausum frá sínu hefðbundna kynhlutverki og vera 

algjörlega þær sjálfar. Femínískar kenningar hafa frá upphafi haft gífurleg áhrif á 

menntun, atvinnu og tómstundir kvenna með rannsóknum sínum, skoðunum og 

samfélagsáhrifum. Tilgangur femínískra kenninga er ekki að upphæfa konur á neinn hátt, 

þær eru að benda á að konur búa við misrétti í nútímasamfélagi og berjast þær þess 

vegna fyrir jafnrétti kvenna og karla í samfélaginu. 

2.2  Móðurhlutverkið 

2.2.1 Móðir í fyrsta sinn  

Flestir sem eignast barn líta á það sem dýrmætustu lífsreynslu sem hægt er að hugsa sér. 

Það er flestum heilbrigðum manneskjum mikil lífsfylling að fá í hendurnar litla ósjálfbjarga 

mannveru til að vernda, hlúa að, sjá vaxa og dafna og verða smá saman þroskuð og 

sjálfstæð manneskja sem heldur lífinu við (Sigrún Júlíusdóttir, 2001).  

Það að eignast barn og verða móðir í fyrsta sinn er því, líkt og áður sagði, afar stór 

viðburður í lífi kvenna. Hann kallar á algjöra endurskipulagningu á lífi konunnar, 

markmiðum hennar og hegðun.  Hið nýja hlutverk  felur í sér flutninga frá því þekkta, frá 

lífinu sem konan þekkti fyrir, yfir í óvissuna sem fylgir hinu nýja hlutverki.  Um leið og 

konan aðlagar sig að hinu nýja hlutverki er mikilvægt að hún haldi samt ennþá í þau 

persónuleikaeinkenni sem gerir hana að þeirri manneskju sem hún er.  Það getur þó 

reynst þrautinni þyngri fyrir konur að halda í sín persónuleikaeinkenni og um leið sinna 

öllum þeim ólíku hlutverkum sem hún þarf að sinna sem móðir, maki, dóttir, vinkona, 

trúnaðarmaður, vinnuveitandi, starfsmaður og svo framvegis (Mercer, 2004).  Þannig 

getur verið að þeim finnist þær týna sjálfri sér eins og þær voru fyrir barnsburð og fundist 

þær þurfa að finna sig að nýju (Mercer, 2004; Beck, 2002).  

2.2.2 Aðlögun að móðurhlutverkinu 

Það getur reynst konum miserfitt að laga sig að hinu nýja hlutverki sem móðir og eru 

margir þættir sem spila saman og  hafa áhrif á hve vel það gengur.  Aldur móður skiptir 

máli, einnig samband hennar við barnsföðurinn, reynsla hennar af fæðingunni sjálfri og 

fleira.  Allir þessir þættir skipta máli í aðlögunarferli hennar að móðurhlutverkinu (Mercer 

og Walker, 2006).  

Erlendar rannsóknir hafa sýnt að þegar kona verður móðir eykst persónulegur 

þroski hennar til muna.  Hún lærir betur á sjálfa sig ,verður þolinmóðari, ábyrgðarfyllri, 

ákveðnari og minna sjálfselsk.  Hin nýja móðir breytir lífsstíl sínum og hvernig og í hvað 

hún ver tíma sínum.  Þrátt fyrir að barneignir hafi ekki verið planaðar eykst gildi 

móðurhlutverksins í huga konunnar (Laney, Curruthers, Hall og Anderson, 2013).   

Það fylgir því mikil ábyrgð og vinna að hugsa um lítinn ósjálfstæðan einstakling og 

sumar konur einangrast, og getur slíkt haft slæm áhrif á andlegt og líkamlegt heilbrigði 

þeirra.  Ungar mæður eru mun líklegri til að þjást af þunglyndi en eldri mæður (Betz, 

2005).  Móðurhlutverkið er krefjandi og ánægjulegt en getur jafnframt verið erfitt og því 

fylgir mikil tilfinningasúpa.  Því er mikilvægt að konur séu meðvitaðar um að til þess að 

geta hugsað um börn sín verði þær einnig að hugsa um og hlúa að sjálfri sér sem 

einstakling.  Þær þurfa að hafa hugfast að þær eru ekki einungis mæður barna sinni heldur 

einnig sjálfstæðar konur (Annadís G. Rúdólfsdóttir, 2000).  

 Eins og áður hefur komið fram fylgir móðurhlutverkinu miklar skuldbindingar. 

Hin nýja móðir  verður að takast á við truflanir á samböndum, daglegu lífi og vinnu sinni 

utan heimilisins.  Einnig þarf hún að taka ákvörðun um hvort, og  þá hvenær,  hún snýr 

aftur til vinnu/skóla.  Því er mikilvægt að konan finni jafnvægi á milli móðurhlutverksins og 

starfsframa eða náms. (Mercer, 2004).  

Í augum nútímakvenna er móðurhlutverkið mikilvægt en ekki það eina mikilvæga í 

lífi þeirra.  Konan reynir eins og best hún getur að samræma öll þau ólíku hlutverk sem 

hún gegnir, sem getur leit til mikillar togstreitu og samviskubits sem virðist hrjá margar 

mæður í dag (Annadís G. Rúdólfsdóttir, 2000). Hin nýja móðir er oft hrædd um að aðrir 

hafi skoðanir á því hvernig hún, sem móðir, á að haga sér og að hún sé stöðugt dæmd.  

Hún er haldin þeirri hugsun að hún sé eina móðirin í heiminum sem ekki er fullkomin 

móðir, og að móðurhlutverkið sé öllum konum eðlislægt nema henni (Henný 

Sigurjónsdóttir, 2013).    

2.2.3 Viðhorf til barneigna í íslensku samfélagi 

Viðhorf til barneigna breytast ört í okkar vestræna samfélagi.  Fæðingartölur í Evrópu fara 

ört lækkandi og voru árið 2001 komin niður í 1,7 börn á konu, en fæðingartalan á Íslandi 

hefur haldist nokkuð óbreytt og er í dag 2,1 börn á konu, sem er sú hæsta í Evrópu . Einnig 

eru íslenskar konur fyrri til að eignast börn heldur en konur í nágrannalöndum (Hagstofa 

Íslands 2009; Sigrún Júlíusdóttir, 2001) 

Á Íslandi er það draumur flesta ungar kvenna  að verða móðir einhvern tímann á 

lífsleiðinni.  Það á þó ekki við allar konur.  Þær sem kjósa að eignast aldrei börn upplifa oft 

að litið sé niður á þær.  Svo virðist sem sú hugsun að hápunktur kvenleikans og að hin eina 

sanna köllun konunnar sé að verða móðir sé enn mjög ríkjandi í samfélaginu (Annadís G. 

Runólfsdóttir, 2000). 

  Á Íslandi ríkir almennt jákvætt viðhorf til barneigna.  Að kona sér barnshafandi 

vekur almennt gleði hjá íslenskum stórfjölskyldum og allir fjölskyldumeðlimir kappkosta 

við að sýna verðandi foreldrum stuðning, bæði tilfinningalegan og verklegan, alveg óháð 

því hvort barneignirnar hafi verið skipulagðar eða óskipulagðar.  Í rannsókn á skilyrðum 

uppeldisvaxtar barna í fimm ólíkum íslenskum fjölskyldugerðum kom meðal annars í ljós 

að stuðningur við konur sem eignast börn utan hjónabands sé mjög mikill hér á landi 

(Sigrún Júlíusdóttir, 2001). 

2.2.4 Móðurhlutverkið og háskólanám 

Háskóli íslands var stofnaður 1911.  Fyrsta konan til að ljúka háskólaprófi á Íslandi var 

Kristín Ólafsdóttir (1889-1971), en hún útskrifaðist með læknapróf árið 1917.  Þrátt fyrir 

ríkjandi kvenréttindabaráttuanda í íslensku þjóðfélagi var aðsókn kvenna í háskólanám 

mjög dræm fram yfir miðja tuttugustu öldina.  Algengt var að þær konur sem innrituðust í 

Háskóla Íslands á fyrstu starfsárum hans hættu námi vegna hjúskapar.  Á þessum árum 

ríkti enn sú hugsun að hlutverk kvenna væri inni á heimilinu að sinna heimilisverkum og 

barnauppeldi, og að feður ættu ekki að koma nálægt  þeim störfum.  Háskólinn var ekki 

staður fyrir konur sem vildu ganga í hjónaband og eignast börn.  Eftirfarandi hefur Valborg 

Sigurðardóttir (2005, bls. 283) að segja um stöðu kvenna í þjóðfélaginu á þessum tíma: 

„Að samræma háskólanám, starf og starfsframa konunnar annars vegar og  hjónaband, 

barneignir og heimilishald hins vegar var þó lengst af ótrúlegum erfiðleikum bundið, 

flestum óyfirstíganlegt.“  

Mörg ár liðu án þess að miklar breytingar ættu sér stað. Það var ekki fyrr en á 

síðari hluta síðustu aldar að konur tóku við sér og fóru í auknum mæli að sækja sér 

háskólamenntun.  Þessari þróun vill Valborg Sigurðardóttir sérstaklega þakka nýrri 

sýn þjóðfélagsins á konur og þeirra hlutverk, LÍN – Lánasjóði íslenskra námsmanna 

sem gefur konum jafnt sem körlum tækifæri á að sækja nám óháð efnahagsstöðu, 

og síðast en ekki síst þróun á leikskólum og lögum um byggingu og rekstur 

dagvistarheimila fyrir börn (nr. 112/1976 ), sem lögfest voru árið 1976. Eftir 

lagasetninguna jókst fjöldi kvenna í háskólanámi gífurlega (Valborg Sigurðardóttir, 

2005).   

Hlutirnir hafa breyst hratt á síðustu árum.  Námsframboð hefur aukist mikið og nú 

bjóða flestir skólar nemendum sínum, auk hefðbundins náms, upp á nám með vinnu og 

einnig fjarnám.  Þessi aukning hefur haft það í för með sér að mæður hafa  í auknum mæli 

farið að sækja sér menntun og hafa verið í meirihluta þeirra nemenda sem kjósa 

fjarnámskennslu háskólanna (Valborg Sigurðardóttir, 2005).  Fræðimenn eru sammála um 

að með tilkomu fjarnáms hafi opnast ný vídd á skólastarfinu sem dregur úr vanmætti 

kvenna, þar sem það veitir þeim frelsi til að stjórna tíma sínum sjálfar.  Þrátt fyrir að 

námsárangur kvenna  sé vel yfir meðaltal námsárangurs allra háskólanema er brottfall 

þeirra úr námi meira en karla og færri konur fara beint í framhaldsnám eftir fyrstu 

háskólagráðunna (Sigríður Dúna Kristmundsdóttir, 2000).   

Í dag,  97 árum eftir að fyrsta konan útskrifaðist frá Háskóla Íslands, þá ein kvenna á 

ásamt 44 karlmönnum, eru konur 62,5% af öllum Háskólanemum á Íslandi (Hagstofa 

Íslands, 2012; Valborg Sigurðardóttir, 2005).  

Líkt og áður hefur komið fram hvílir enn í dag meirihluti ábyrgðar af 

barnauppeldinu á herðum konunnar og því getur góður stuðningur verið lykillinn að 

menntun fyrir margar konur.  Í rannsókn sem gerð var árið 2003  kemur meðal annars 

fram sjónarmið námsráðgjafa við framhaldsskóla á Íslandi gagnkvæmt ungum mæðrum í 

námi.  Það er álit ráðgjafanna að ungar mæður séu góðir og duglegir námsmenn og ekki í 

meiri hættu en aðrir nemar að hverfa frá námi.  Þetta eigi sérstakalega við þær mæður 

sem hafa gott bakland og góðan stuðning á bakvið sig (Svandís Nína Jónsdóttir o.fl., 2003). 

Erlend rannsókn (Sadler o.fl., 2007) rennir stoðum undir þetta sjónarmið.  Ungar mæður 

sem fá góðan stuðning  frá fjölskyldu, stuðningsaðilum og finna að skólinn veitir þeim 

skilning á þeirra stöðu, eru mun líklegri til að halda áfram í námi heldur en þær ungu 

mæður sem ekki fá neinn stuðning.    

2.3 Fullorðinsárin  

í mörgum menningarsamfélögum eru fullorðinsárin oft tengd manndómsvígslum þar sem 

einstaklingurinn er vígður í heim hinna fullorðnu.  Á Íslandi er ferming slík athöfn.  Enginn 

verður þó fullorðinn á einni nóttu.  Hlutverk fullorðinnar manneskju er margþætt og 

flókið.  Leið einstaklings að þeim þroska sem þarf til að takast á við það er löng og ströng 

(Lilja Össurardóttir, 2010).  

Ekki er hægt að segja nákvæmlega til um það hvenær manneskja telst fullorðin. Það 

er persónubundið eftir hverjum og einum einstakling hvenær hann hefur náð þeim þroska 

sem gerir hann að fullorðinni manneskju.  Það er einnig mjög mismunandi á milli 

menningarsamfélaga hvenær fólk verður fullorðið.  Til þess að hægt sé að fjalla um 

fullorðinsárin þarf að setja fram einhvern aldur til viðmiðunar.  Í mörgum löndum er 

miðað við átján ára aldurinn, þegar flestir í hinum iðnvæddu samféflögum eru að 

útskrifast úr framhaldsskóla og stíga sín fyrstu skerf inn í fullorðinsárin. (Arnett, 2007).  

Það má einnig segja að lögin ýti manneskjunni út í fullorðinsárin á þeim aldri, en við átján 

ára aldur öðlast einstaklingurinn ýmsan lagalegan rétt fullorðinnar manneskju.  Þar má 

nefna kosningarétt, sjálfræði og fjárræði.  

Þegar ungt fólk var spurt hvað það teldi vera  merki fullorðinsára voru þau sammála 

um það að taka ábyrgð á sjálfum sér, taka sjálfstæðar ákvarðanir og fjárhagslegt sjálfstæði 

væru helstu merkin.  Einnig það að læra að standa á eigin fótum án þess að þurfa að stóla 

á hjálp frá öðrum. (Arnett, 2007). 

Lengi vel urðu börn unglingar og svo tóku fullorðinsárin við en nú hefur Priestley 

(2003) sett fram kenningar um kynslóðir tengdar aldurskeiðum þar sem hann hefur 

minnkað stökkið á milli unglingsáranna og fullorðinsáranna með því að bæta við hópnum  

„Að komast á fullorðinsár“ (e. emerging adulthood).  Í þann hóp setur hann einstaklinga á 

aldrinum 18 til 25 ára. (Arnett, 2007).     

Arnett (2007) telur upp fimm flokka sem hann telur lýsandi fyrir árin í hópi „Að komast á 

fullorðinsár“: 

1. Aldur sjálfsmyndakönnunar (e. the age of identity explorations): 

Á þessum árum þróar einstaklingurinn með sér skýrari sjálfsmynd, fer að þekkja 

sjálfan sig betur og getu sína og takmörk.  Hann kannar verðugleika ,möguleika á 

vinnu og ást og hvernig hann passar inn í samfélagið.   

2. Aldur óstöðuleikans (e. the age of instability): 

Á þessum árum flytur einstaklingurinn oft í burtu úr foreldrahúsum í fyrsta sinn.  

Margir flytja út frá foreldrum sýnum og í leiguhúsnæði á meðan aðrir flytja til að 

fara í háskóla.  Enn aðrir flytja þegar þeir hefja samband og aftur eftir að 

sambandinu líkur, og margir flytja á milli landa eða landshorna.  Um helmingur  

einstaklinga a aldrinum  18-29 ára flytur aftur í foreldrahús í einhvern tíma.  Þegar 

fullorðinsárin taka við vill einstaklingurinn fara að finna sinn framtíðar atvinnuveg.  

Það getur tekið langan tíma að finna sitt rétta starf.  Bandarískar rannsóknir sýna að 

einstaklingur  á aldrinum átján til þrjátíu ára hefur, í hinu vestræna samfélagi, sinnt 

að meðaltali sex til átta störfum áður en hann finnur sitt langtíma starf. 

3. Aldur sjálfsáherslunnar (e. the selfocused age):  Þetta tímabil er oft tengt við 

sjálfsáherslu.   Einstaklingar eignast oft sitt fyrsta barn kringum þrítugs aldurinn og 

ver því þessum árum í að hugsa um og kynnast sjálfum sér og þroska sína þekkingu 

og hæfileika.  Það er ekkert neikvætt við sjálfáherslu árin.  Tilgangur þeirra er að 

einstaklingurinn þroskist og verði að sjálfstæðum einstaklingi.  

4. Aldurinn á milli (e. the age of feeling in-between):  

Á þessum árum finnst mörgum sem þeir séu ekki tilbúnir að verða fullornir 

einstaklingar.   

5. Aldur möguleikanna (e. the age of possibilities):    

Á þessum árum gerir einstaklingurinn sér grein fyrir því að þrátt fyrir að eitthvað fari 

úrskeiðis þá þurfi ekki að örvænta því nægur tími sé til stefnu.  Þessi hugsunarháttur 

einkennir margt ungt fólk.  Þau eiga sér enn stóra drauma og binda miklar 

væntingar við komandi ár (Arnett, 2007).   

 

Ungt fólk í hinum vestrænu ríkjum seinka því sífellt meira að vera „fullorðin“ í þeim 

skilningi að það velur sér frekar að verja  18-25 aldrinum í að kynnast sjálfum sér og móta 

sjálfsmynd sína, mennta sig og koma sér fyrir fjárhags- og húsnæðislega áður en þeir 

stofna fjölskyldu.  Meðalgiftingaraldur bandaríkjakvenna er 25 ár og karla 27 ár.  Einnig fer 

meðalaldur kvenna sem eignast sitt fyrsta barn hækkandi á milli ára.  Árið 2005 var 

meðalaldur kvenna sem voru að eiga sín fyrstu börn 24,7 ára í bandaríkjunum (Arnett, 

2007). Sambærilegar íslenskar tölur eru nokkuð hærri. Meðalgiftingaraldur íslenskra 

kvenna árið 2011 var 35 ár og karla 37 ár.  Meðalaldur íslenskra frumbyrja árið 2011 sem 

voru að eiga sitt fyrsta barn 27 ára. (Hastofa Íslands, e.d.; Hagstofa Íslands, 2013).  

Vinasambönd breytast töluvert á þessu aldursskeiði.  Einstaklingar, sérstaklega 

konur, eiga færri vini en mjög góða og nána vini, og meira af kunningjum.  Vinasambönd 

verða helst til í kringum nám eða á vinnustöðum.  Fólk ver meiri tíma í síma- og 

tölvusambönd frekar að hitta aðra í eigin persónu eins og tíðkast þegar einstaklingar eru 

yngri.  Vinasambönd eru þó alltaf jafn mikilvæg, sama á hvaða aldri einstaklingurinn er. 

Vinátta á fullorðinsárunum er í eðli sýnu nánari og dýpri heldur en á öðrum 

aldursskeiðum. (Bergen, 2011). 

2.4 Lífskeiðakenning Erikson  

Þroskasálfræðingurinn Erik Erikson (1902-1994) setti fram kenningu um sálrænan þroska 

mannsins sem nær yfir allt æviskeið manneskjunnar, frá vöggu til grafar.  Á íslensku er 

kenningin ýmist kölluð lífskeiðakenningin eða þróunarþrepakenningin.  Enska heiti hennar 

er Live span development theory (Berger, 2011; Green og Piel, 2002).      

 Erikson telur að þroskaskeiðið sé ævilangt ferli og skiptir kenningu sinni niður í átta 

þroskaskeið sem spannar alla ævi mannsins.  Á hverju skeiði fyrir sig þarf einstaklingurinn 

að glíma við ákveðin viðfangsefni og þróunarkreppu  sem hann þarf að leysa á jákvæðan 

hátt.  Hversu vel einstaklingnum tekst að leysa úr hverju þroskaskrefi fyrir sig hefur áhrif á 

sálrænan þroska hans og sjálfsmynd (Berger, 2011).  

Líkt og áður hefur komið fram eru þroskaskeiðin samkvæmt kenningu Erikson átta 

talsins en hér verður aðeins fjallað um það lífsskeið sem tengist umfjöllunarefninu þ.e. 

sjötta skeiðið:  

-  Nánd gegn einangrun (e. intimacy and solidarity versus isolation) (20-40 ára) nefnist 

sjötta skeið lífsskeiðakenningar Erikson.  Samkvæmt henni gengur þetta skeið út á að 

einstaklingurinn leitist við að mynda náin félagsskap og deila ást með öðrum aðila.  Sá 

einstaklingur sem hefur öðlast góða og jákvæða sjálfsmynd er fær um að geta á 

farsælan hátt myndað slík tengsl.  Hinsvegar þykir líklegt að sá sem ekki hefur sterka 

sjálfsmynd einangrist frá öðrum vegna örðugleika við að mynda náin tengsl og af ótta 

við höfnun (Erikson, 1995).  Það er á þessu stigi sem einstaklingur stofnar fjölskyldu 

(Green og Piel, 2002).      

Erikson telur upp þrjá þætti nándar: vilji til að bindast öðrum einstaklingi, hæfileiki 

til að deila persónulegum hlutum með öðrum einstaklingi og geta til að tjá innri 

hugsanir og tilfinningar (Erikson, 1995). Nánd skiptir miklu máli fyrir einstaklinginn á 

ferð hans í gegnum þroskaskeiðin.  Óleystur ágreiningur í barnæsku getur birst sem 

vandamál á fullorðinsárunum (Berger, 2011).   

3 Aðferðarfræði 

í þessum hluta verður fjallað um markmið rannsóknarinnar, hvernig rannsóknarefnið var 

nálgast  og fjallað um þá rannsóknaraðferð sem beit var og henni gerð skil. Þátttakendur 

kynntir og farið yfir þá aðferð sem beit var við val á þeim. Eining mun vera fjallað um 

framkvæmd rannsóknarinnar, gagnasöfnun hennar og gagnagreininguna.  

3.1 Markmið rannsóknarinnar 

Markmið rannsóknarinnar er að fá innsýn inn í líf ungra mæðra í háskólanámi og heyra 

reynslu þeirra af því hvernig þær fara að því að samræma námið, móðurhlutverkið og 

hlutverk þeirra sem sjálfræðar konur í nútíma samfélagi.  Rannsakanda langaði að vita 

hvort ungar konur í háskólanámi sem eiga börn á aldrinum 0-4 ára gæfu sér tíma fyrir 

sjálfan sig og sínar tómstundir.  

3.2 Eigindleg rannsóknaraðferð 

Í upphafi er við hæfi að fjalla um aðferðina sem valin var að nota  í rannsókninni.  Sú 

rannsóknaraðferð nefnist eigindleg rannsóknaraðferð. Samkvæmt Silverman (2013) er 

helsti tilgangur eigindlegrar rannsókn að skoða og lýsa náið afmörkuð mannleg fyrirbæri 

og reyna að öðlast skilning á því hvaða merkingu það hefur fyrir einstaklinga. Eigindlegar 

rannsóknir fara fram í raunverulegum aðstæðum þátttakenda. Mikilvægt er að hafa það 

hugfast að þar sem eigindlegar rannsóknir fara fram í raunverulegum aðstæðum 

einstaklinga er því ekki hægt að endurtaka þær né alhæfa út frá niðurstöðum þeirra. 

 Við eigindlegar rannsóknir er áherslan lögð á trúverðugleika frekar en áreiðanleika. 

Algengasta aðferðin til  gagnasöfnunar í eigindlegum rannsóknum eru opin viðtöl (e.un-

structured) og hálfopin viðtöl (e. semi-structured). Tilgangur þessara viðtala er að lýsa 

fyrirbærum í lífi einstaklinga, öðlast dýpri skilning á rannsóknarefninu og leitast við að 

skilja reynslu viðmælandans út frá hans sjónarhorni.  

Lykilatriði er að rannsakandinn sýni viðmælanda virka hlustun og leyfi honum að tala 

óhindrað um sína lífsýn og reynslu.  Áður en viðtalið er framkvæmt undirbýr rannsakandi 

ákveðinn viðtalsramma til að ganga úr skugga um að hann fái svar við 

rannsóknarspurningunni og að markmiðum rannsóknarinnar verði náð (Helga 

Jóndóttir,2013; Kvale, 2009). Rannsakandinn sjálfur og gögnin sem hann aflar sér eru því 

megin rannsóknarverkfærin. Við túlkun niðurstöðunnar notast hann við sína eigin reynslu 

(Silverman, 2013).   

Lichtman skilgreinir hugtakið eigindleg rannsókn (e. qualitative research)  sem 

almennt hugtak.  Samkvæmt honum er slík rannsókn leið til að afla þekkingar þar sem 

rannsakandinn skipuleggur, safnar og túlkar upplýsingar sem hann fær um manninn og 

umhverfi hans með því að nota sín eigin eyru og augu sem nokkurskonar síu. Eigindleg 

rannsókn samanstendur oft af djúpum viðtölum og/eða vettvangsrannsóknum þar sem 

fylgst er með einum eða fleiri einstaklingum í sínu eðlilega félagslega umhverfi (Lichtman, 

2010). 

 Takmarkanir eigindlegrar rannsókna er að niðurstöður þeirra er ekki hægt að nota 

til að alhæfa yfir samfélagið allt, heldur gefa niðurstöður þeirra einungis hugmynd um það 

hvernig hlutirnir eru (Sigurlína Davíðsdóttir, 2013). 

Þar sem markmið þessarar rannsóknar var að fá innsýn inn í líf ungra mæðra og 

heyra reynslu þeirra af því að vera bæði móðir og háskólanemi þótti eigindleg 

rannsóknaraðferð henta best.    

 

3.3 Þátttakendur  

Úrtakið sem notað var við val á þátttakendum nefnist kvótaúrtak en það flokkast undir  

tilgangsúrtak (e. purposive sampling) (Katrín Blöndal og Sigríður Halldórsdóttir, 2013).   

Í tilgangsúrtaki er fjöldi þátttakenda ekki ákveðin fyrirfram en valdir eru þeir 

viðmælendur sem best henda markmiðum rannsóknarinnar. Því eru í upphafi valdir þeir 

einstaklingar sem hafa persónulega þekkingu á fyrirbærinu sem skoða á (Katrín Blöndal og 

Sigríður Halldórsdóttir, 2013).   

Færa má rök fyrir því að öll úrtök til eigindlegrar rannsókna séu tilgangsúrtök þar sem þau 

eiga það sameiginlegt að þátttakendur eru valdir út frá hagsmunum rannsóknarinnar og 

búa allir yfir góðri þekkingu á því sem rannsaka á (Coyne, 1997).  

Rannsakandi hafði í upphafi samband við fimm konur í gegnum samskiptavefinn 

Facebook, allt konur sem vitað var að pössuðu inn í úrtakið en rannsakandi þekkti lítið 

sem ekkert.   Svar barst frá þremur kvennanna sem sögðust vera tilbúnar að taka þátt í 

rannsókninni.  Ákveðið var að þrjár væri hæfilegur fjöldi þátttakenda svo ekki var ráðist í 

að hafa samband við fleiri konur.  

 Þátttakendur voru þrjár konur á þrítugsaldri.  Ein kvennanna er tuttugu og þriggja 

ára, önnur er rétt að verða tuttugu og fimm ára og sú elsta nýorðin tuttugu og sex ára.  

Allar eru þær nemendur við Háskóla Íslands en engin þeirra er þó á sama sviði. Ein er í 

íslenskunámi, önnur í grunnskólakennslufræðum og sú þriðja nemur hjúkrunarfræði. 

Konurnar  eru allar mæður barna á aldrinum tveggja til þriggja ára, þar af tveir drengir og 

ein stúlka.   Börnin eru öll á leikskóla á daginn á meðan mæður þeirra sinna námi sínu.  

Konurnar eru allar í sambúð með barnsfeðrum sínum, sem er nokkuð sem rannsakandi 

vissi ekki áður, og búa tvær þeirra í leiguhúsnæði og ein í eigin húsnæði. Til að tryggja 

nafnleynd hefur konunum verið gefin eftirfarandi dulnefni.  

 

Sigríður er tuttugu og þriggja ára kona utan af landi sem fluttist til Reykjavíkur 

þegar hún hóf nám haustið 2012.  Barnið hennar er þriggja ára gamalt.  Einnig er 

hún gengin 20 vikur með sitt annað barn.  Sigríður er íslenskunemandi við Háskóla 

Íslands, er í sambúð með barnsföður sínum og býr í leiguhúsnæði.  Maki hennar er 

einnig námsmaður.  

 

Gréta er tuttugu og fimm ára frá Reykjavík.  Hún býr í leiguhúsnæði í vesturbæ 

Reykjarvíkur ásamt barnsföður sínum og þriggja ára gömlu barni þeirra.  Hún er að 

ljúka sínu þriðja ári í kennslufræðum við Háskóla íslands.  Maki hennar er 

námsmaður og í vinnu.  Sjálf er Gréta í tveimur störfum samhliða náminu. 

 

Anna er tuttugu og sex ára Reykvíkingur. Hún býr ásamt unnusta og tveggja ára 

gömlu barni þeirra í eigin húsnæði miðsvæðis í Reykjavík.  Hún nemur 

hjúkrunarfræði við Háskóla íslands ásamt því að starfa í hlutastarfi sem 

hjúkrunarfræðinemi.  Maki hennar er lærður rafvirki og starfar sem slíkur hjá 

framleiðslufyrirtæki á höfuðborgarsvæðinu.      

Vert er að hafa í huga að þar sem mengið nær ekki yfir stærri hóp en þetta gefa 

niðurstöður einungis hugmynd af því hvernig líf kvenna í svipaðri stöðu er.  

3.4 Gangaöflun og framkvæmd 

Eftir að hafa fengið samþykki kvennanna fyrir þátttöku þeirra var þeim sendur tölvupóstur 

þar sem þeim var í stuttu máli greint fá viðfangsefni rannsóknarinnar. Eftir það fann 

rannsakandi í samstarfi við konurnar tíma til að framkvæma viðtölin.  Viðtölin fóru fram 

dagana annan og þriðja apríl 2014.  Um er að ræða þrjú einstaklingsviðtöl sem hvert um 

sig var um það bil tuttugu mínútur að lengd.  

Áður en rannsakandi hélt af stað í viðtölin var hann búin að setja saman bréf fyrir 

viðmælendur sem hann fékk þær til að skrifa undir þar sem fram kom upplýst samþykki 

þeirra á þátttöku í rannsókninni (fylgiskjal 1).  Einnig hafði rannsakandi útbúið 

viðtalsramma til að styðjast við í viðtölunum. Ramminn innihélt um tuttugu hálfopnar 

spurningar sem skiptust niður í fimm flokka (fylgiskjal 2.).  

Í hálfopnum viðtölum (e. semi structurred) er stuðst við sama eða áþekkan 

viðtalsramma í öllum viðtölunum en á sama tíma ríkir frjálsræði til útvíkkunar og 

breytinga eftir því sem aðstæður leyfa hverju sinni.  Í hálf opnum viðtölum spyr 

rannsakandi viðmælanda sinn spurninga til að kafa dýpra í það sem hann hefur að segja  

en á sama tíma hvetur rannsakandi viðmælanda til almenns spjalls um rannsóknarefnið. 

Mikilvægt er að rannsakandi gefi viðmælanda frelsi til að segja sína sögu með sínum 

orðum (Lichtman, 2010).   

Viðtölin voru tekin upp með hjálp Voice Memos forrits á Iphone 5s snjallsíma. Þess 

ber að nefna að viðtölin héldu áfram eftir að formlegu viðtali lauk og slökkt hafði verið á 

upptöku. Eftir að viðtalinu lauk og viðmælandinn var farinn settist rannsakandi niður og 

gaf sér tíma til að skrifa niður áhugaverða punkta sem höfðu komið fram í samtali við 

viðmælandann eftir að upptöku lauk, og ígrundaði svo allt viðtalsferlið í heild sinni. Í 

kjölfar síðasta viðtalsins hófst greiningarferlið með því að rannsakandi skráði hvert viðtal 

orðrétt upp í tölvu.  

3.5 Gagnagreining 

Við greiningu gagna var notast við fyrirbærafræði (e. Phenomenology), sem felur í sér að  

finna þemu til að lýsa fyrirbærum/reynslu, sem er nánar tiltekið aðferð Adrian van Kaam. 

Fyrirbærafræði er bæði rannsóknaraðferð og ein af höfuðstefnum heimspekinnar. 

Hugmyndafræðin á bak við rannsóknaraðferðina byggir á þeirri hugsun að skilja 

einstaklingin með því að fá lánaða reynslu hans og leitast við að sjá lífið eins og 

þátttakendur sjá það. Markmið með fyrirbærafræði sem rannsóknaraðferð er að rannsaka 

og lýsa öllum fyrirbærum , líka  mannlegri reynslu, eins og þau birtast.  Það á við um þessa 

rannsóknaraðferð, líkt og margar aðrar, að til eru nokkrar útgáfur af henni.  Það sem þær 

eiga þó allar sameiginlegt er að þær leitast við að rannsaka fyrirbærið út frá sjónarhorni 

þeirra sem hafa tiltekna reynslu og leitast þannig við að lýsa mannlegri reynslu eins og 

hún er upplifuð (Sigríður Halldórsdóttir, 2013).  

Fyrirbærafræðileg rannsóknaraðferð hefur þann kost að hún getur veitt verðmætar 

upplýsingar sem erfitt er fyrir rannsakandann að nálgast með öðrum hætti.  Því er 

mikilvægt  að rannsakandinn sé ávallt með það hugfast að þátttakendurnir eru fáir og 

markmið með rannsóknaraðferðinni er að dýpka skilning og auka þekkingu á sjálfu 

fyrirbærinu en aldrei að alhæfa um neitt (Sigríður Halldórsdóttir, 2013).  

4 Niðurstöður 

Í þessum kafla verða kynntar niðurstöður rannsóknarinnar. Við úrvinnslu gagna greindi 

rannsakandi ákveðin þemu sem niðurstöður rannsóknarinnar eru unnar útfrá.  Þemun eru 

fjölskyldan og heilsufar barna, stuðningur, vinasambönd, lífið fyrir barneignir og lífið eftir 

barneignir.  Einnig eru í umfjölluninni að finna beinar tilvísanir frá þátttakendum sem 

rannsakanda fannst gefa skýra mynd af lífi þeirra og reynsluheimi.  

4.1 Fjölskyldustaður og heilsufar barna 

Líkt og áður hefur komið fram voru þátttakendur þrjár ungar konur í námi við Háskóla 

Íslands sem allar eiga börn á aldrinum tveggja til þriggja ára.  Margt eiga þær sameiginlegt 

sem rannsakandi vissi ekki fyrir,  til dæmis það að þær eru allar í sambúð með 

barnsfeðrum sínum.   Tvær búa í leiguhúsnæði í eigu ættingja og sú þriðja býr í eigin 

húsnæði.  Allar eru þær á námslánum.  Tvær þeirra eru í hlutastörfum og önnur þeirra í 

tveimur störfum með skólanum þar sem maðurinn hennar er ekki í lánshæfu námi og 

námslánin hennar eru ekki nógu há til að hægt sé að lifa á þeim einum saman. 

Allar eiga þær börn á aldrinum 2-3 ára, tveir drengir og ein stúlka.  Börnin eru öll í 

leikskólum á daginn á meðan mæður þeirra stunda nám sitt.  

Konurnar voru spurðar út í heilsufar barna sinni og hvort eitthvað væri sem hefði 

áhrif á líf þeirra annað en gengur og gerist með börn á þessum aldri.  Ekkert barnanna 

glímir við alvarleg veikindi né hafa verið greind með einhver vandamál sem gætu haft 

áhrif á líf mæðra þeirra.  Ein þeirra hafði þó þetta að segja um veikindi dóttur sinnar á 

óheppilegum tíma. 

,,Ég hef þurft að sleppa því að mæta í skólann vegna veikinda stelpunnar. Við 
höfum reynt að skipta þessu á milli okkar ég og maðurinn.  Mamma hefu komið og 
hjálpað okkur.  Einnig hefur hún veikst þegar ég er að fara í próf. Það er það 
erfiðasta.  Eitt sinn veiktist hún og ég átti að fara í próf og maðurinn minn var 
erlendis.  Það var það erfiðasta. Að vera að læra undir próf og tveimur dögum fyrir 
próf þá var hún veik og var frekar lítil í sér þannig að það var mjög erfitt. Erfitt fyrir 
mömmuhjartað.  Það er bókað mál að hún veikist alltaf í kringum prófin hjá mér. 
Það er eins og hún finni þetta á sér” segir Anna og hlær. 

Viðmælendur voru spurðir út í framtíðarplön sín.  Sigríður á von á sínu öðru barni í sumar, 

hinar sögðu að frekari barneignir væru ekki á dagskrá á meðan þær væru ennþá í námi.  

,,Ekki á næstunni. En ég sé samt eftir því að hafa ekki komið strax með annað.   Af 

því að erfiðasti hlutinn er þegar þau eru lítil en auðveldara núna þegar hann er 

orðin þriggja ára.  Ég veit ekki af honum, hann er bara að leika sér. Hann er í 

leikskóla á daginn og svo er ekkert mál að fá pössun fyrir hann.  Ég hugsaði fyrst að 

það væri of snemmt að eignast annað barn strax, en núna hugsa ég oft að það 

væri gott fyrir hann að eiga leikfélaga.  En vegna þess að það gerðist ekki þá er 

það ekki í framtíðarplönunum núna” segir Gréta. 

 

4.2 Stuðningur 

 Rannsakanda langaði að forvitnast um hvort, og þá frá hverjum, þær fengu stuðning 

varðandi barnauppeldið og nám sitt.  Fram kom í mála allra kvennanna að stuðningur frá 

maka, fjölskyldu og vinum væri mikilvægur og án hans gætu þær ekki gert það sem þær 

eru að gera í lífinu.  

Gréta: 

,,Þegar hann var nýfæddur voru foreldrar mínir mjög duglegir að passa og svo 

komst hann á ungbarnaleikskóla þegar hann var sex mánaða sem var í sama 

húsnæði og ég bjó í, svo ég gat farið með hann þangað þegar ég var að fara í tíma 

og svoleiðis.  Þannig að það gekk bara vel.  Foreldrar mínir hjálpa okkar rosalega 

mikið. Án þeirra gæti ég þetta ekki.”  

Sigríður: 

,,Hér er bara tengdafjölskylda .  Ég hef engan úr minni fjölskyldu nálægt.  Það 

getur auðvitað verið erfitt þegar maður er utan af landi að koma í skóla og hafa 

engan af sínum vinum og ættingjum.  Þá treystir maður mest á vinkonur og svo 

tengdafjölskylduna.” 

Anna: 

,,,Það gengur bara ágætlega að samræma skólann og uppeldið með góðri aðstoð 

frá fjölskyldu.  Ég gæti þetta ekki án hennar.  Tengdaforeldrar mínir eru mjög 

duglega að hjálpa okkur.  Stundum aðeins of dugleg.  Svo hjálpar mamma mín 

okkur líka.  Þau hafa bjargað mér í einu og öllu.” 

4.3 Vinasambönd 

Að eignast barn breytir lífi fólks og samböndum þeirra við fjölskyldu og vini.   Konurnar 

þrjár töluðu um að samböndin við vinina hafi breyst mikið eftir að þær urðu mæður.  Þær 

hafi hætt að hanga með ,,djammvinunum” og farið að sækjast meira í vinskap ,,rólegu 

týpanna” eins og einn viðmælandinn komst svo skemmtilega að orði. Önnur tók fram að 

vináttan við gömlu vinina sem hún ætti ennþá hefðu styrkst eftir að hún varð móðir.  Nú 

ætti hún færri góða vini og fleiri kunningja. Engin þeirra kannaðist við að hafa eignast nýja 

vini í kringum barneignirnar,  til dæmis í gegnum mömmuhópa á Facebook eins og er 

algengt í dag. Það væri frekar að samböndin við vini og kunningja í svipaðri stöðu hefðu 

orðið meiri.  Þá sérstaklega þá sem einnig eiga börn.  

Þegar þær voru spurðar út í samskipti við skólafélagana höfðu þær þetta að segja:  

Gréta 

,,Ég er í staðnámi, eða skráð í staðnám, en mæti ekki mikið nema það sé 

nauðsynlegt, til dæmis í vettvangsferðir, staðarlotur og vettvangsnám, sem er 

mjög mikið í kennaranáminu, og þá hef ég hitt alla krakkana sem eru með mér. En 

annars hef ég ekki tekið þátt í neinu félagslífi innan skólans. “ 

 

Eftir viðtalið kom upp í umræðum að ein þeirra hefði aðeins kynnst einhverjum stelpum í 

skólanum en þær hefðu svo allar hætt . Hún nefndi það að hún hafi aldrei farið í 

vísindaferð.  Einnig sagðist hún ekki vera sérstakleg „social“ manneskja.  Hún sagðist enn 

eiga sömu vinina og í grunnskóla en fáa vini aðra en þá.  Hún fór í gegnum framhaldsskóla 

án þess að eignast meira en eina góða vinkonu og fór ekki á margar viðburði á þeim árum. 

Hún fór til dæmis ekki á árshátíð í sínum framhaldsskóla heldur kaus hún frekar að fara 

með öllum stóra grunnskóla vinahópnum á árshátíð hjá öðrum skóla, svo það væri kannski 

ekki skrítið að hún hefði ekki eignast neina félaga í skólanum.  

Sigríður 

,,Ekki miklum .  Ég reyndi aðeins að sinna því í fyrra en núna í vetur hef ég ekkert 

farið á neina viðburði eða slíkt.”  

 

Einnig talaði Sigríður um að stundum finni hún fyrir öfund út í barnlausu skólasystkini sín 

en sú hugsun dvelji aldrei lengi við.  Hún segist ekki vilja skipta út því lífi sem hún á núna 

fyrir nokkuð annað.  

 Anna  

,,Bara mjög fáa.  Fáum tengslum en góðum tengslum.  Það má telja þá á fingrum  

annarrar handar.  Ég er ekkert voðalega „.social“ . Ég hef bara ekki tíma í það.”  

 

Eftir viðtalið fór af stað umræða.  Þá kom í ljós að Anna hafi stundað þó nokkuð félagslíf í 

skólanum.  Hún mætti á nýnemadag, í partý, fór í vísindaferðir og fleira. Henni fannst 

vanta skilning frá samnemendum, sem allar eru stelpur,  gagnvart þeim sem eiga börn.  

Próflokapartýið  fyrir jól var til dæmis haldið sama dag og síðasta prófið hennar og hún 

hafði sofið lítið fram að prófi.  Hana langaði að fara en hafði svo ekki orku í það.  Hefði 

partýið verið daginn eftir hefði hún farið.  Í árgöngunum fyrir ofan hennar og neðan eru 

mikið af eldri konum og sagðist hún vel hafa getað hugsað sér að vera í þeim til að fá 

frekari skilning frá samnemendum. 

4.4 Lífið fyrir barneignir 

Viðmælendur voru allar undir 25 ára aldri þegar þær eignuðust sín fyrstu börn.  

Rannsakandi spurði þær hvernig þær hefðu varið frítíma sínum og tómstundum fyrir 

barnsburð.  Þær sögðust allar hafa verið mikið á skemmtanalífinu, farið oft á kaffihúsi með 

vinkonunum og notið lífsins og þess að vera ung kona á Íslandi í dag.  Tvær kvennanna 

sögðust hafa stundað líkamsrækt og ein þeirra var á kafi í myndlist.  Sú síðastnefnda var í 

myndlistarskóla og eyddi flestum sínum frjálsu stundum í að teikna og mála.  Eftir að barn 

hennar fæddist gæfist henni þó hvorki tími né aðstaða til þess að sinna því áhugamáli.  

Tók hún fram að hún saknaði þess mikið og vonaðist til þess að geta tekið það upp aftur í 

framtíðinni.  Hún hafði einnig orð á því hvað henni fyndist skrítið að hugsa til lífsins sem 

hún lifði áður.  Henni fannst það vera fjarlægt þrátt fyrir að það séu rétt rúmlega þrjú ár 

síðan barnið hennar kom í heiminn.  

Gréta:  

 ,,Maður hugsaði bara um sjálfan sig. Var hálf sjálfselskur.”  

4.5 Lífið eftir barneignir 

Óhætt er að fullyrða að líf þeirra hafi gjörbreyst eftir að þær urðu mæður.  Tíminn sem fór 

áður í djammið, ræktina og kaffihúsaspjall með vinkonunum fer nú í skólann, vinnuna og 

fjölskyldulífið.  Barnið er númer eitt, tvö og þrjú.  Þar á eftir kemur skólinn og vinnan,  en 

þær setja sig sjálfar í síðasta sæti.  Eini tíminn sem þær virðast eiga fyrir sig sjálfar er 

tíminn eftir að skóladeginum líkur og þangað til þær þurfa að sækja börn sín á leikskólann. 

Sá tími fer þó yfirleit í lærdóm eða að leggja sig.  Ein kvennanna talaði um að stundum 

færi of langur tími í að ákveða í hvað hún ætti að verja þessum litla frítíma sínum.  

Allar sögðust þær fara einstöku sinnum út að hitta vini en að því fylgdi oft mikið 

samviskubit yfir því að setja barnið í pössun til þess að þær gætu farið út að skemmta sér.  

Sigríður 

„Maður er ekki mikið að fara út. Fæ allaf svo mikið samviskubit að setja hann í 

pössun bara svo ég geti farið út að skemmta mér og skilja hann eftir grátandi 

„mamma ekki fara.“  

Tvær kvennanna sögðust ekki þurfa á því að halda að hugsa neitt sérstaklega um 

sig sjálfar því þær fengju alveg nóg útúr fjölskyldulífinu.  Ein þeirra sagði þó að hún væri 

nýlega búin að átta sig á því að hún þyrfti að verja smá tíma í sjálfa sig, jafnvel þó það væri 

ekki langur tími.  

Anna 

,,Ég er farin að gera það núna þegar ég sé hvað það skipti miklu máli.  Ég sé að ef 

maður fer og gerir eitthvað skemmtilegt eitt kvöld þá lifir maður á því út vikuna. 

Það finnst mér. Maður hressist við það.” 

Konurnar þrjár voru sammála um að ný áhugamál hefðu kviknað eftir að börnin fæddust. 

Má þar nefna útiveru, sund og að fara í Húsdýragarðinn.  Ein komst svo skemmtilega að 

orði: „Áhugamálin færðust frá djamminu í Húsdýragarðinn.“ 

Viðmælendur voru spurðar hvort þær væru sáttar með  í hvað þær verðu frítíma 

sínum.  Allar sögðust þær vera sáttar með það en tóku einnig fram að þær vildu óska þess 

að þær ættu meira af honum og þá myndu þær jafnvel verja meiri tíma í sjálfar sig.  

Anna 

,,Nei nei alls ekki .  Ég keypti mér kort í ræktina en komst svo aldrei.  Ég keypti fjögra 

mánaða kort en fór aðeins tvisvar sinnum.  Ég gerði mér ekki grein fyrir hvað skólinn 

tekur mikinn tíma.  Ég keypti það í byrjun annar.  Núna keypti ég mér rándýrt 

námskeið sem mig langaði sérstaklega mikið til að stunda en ég gat stundað rétt 

rúmlega helminginn af  námskeiðinu.  Það var aðeins tvisvar í viku en það var samt 

rosalega strembið að reyna að komast, sama hvað ég reyndi.”  

5 Umræður 

Í þessum kafla verða niðurstöður rannsóknarinnar bornar saman við kaflann hér að ofan 

um fræðilegt samhengi.  Einnig verður leitast við að fá svar við rannsóknarspurningunni út 

frá niðurstöðum.   Í þessum kafla er einnig að finna gagnrýni frá rannsakanda á eigin 

rannsóknaraðferð.  

Markmið rannsóknarinnar var að fá innsýn inn í hið upptekna líf ungra mæðra sem þurfa á 

einhvern hátt að samtvinna líf sitt sem mæður, háskólanemar og sjálfstæðar konur á 

Íslandi í dag.  Skyggnst var inn í líf þeirra til að fá innsýn í hvernig þeim gengur að 

samræma þessi hlutverk ásamt því að spyrja þær í hvað þær verja frítíma sínum og hvort 

þær gefa sér einhvern tíma fyrir sig sjálfar. 

 Rannsókninni var ætlað að svara spurningunni: Hvernig reynsla er það að vera ung móðir 

í háskólanámi? 

Rannsóknarniðurstöður benda til þess sem rannsakandi hafði gert sér í hugarlund 

að það að vera ung móðir í háskólanámi er fólkið. Konurnar voru sammála um það að 

góður stuðningur væri líklega það allra mikilvægasta og án hans gætu þær ekki tekist á við 

af þeim krafti sem þær gera. Stuðningur skiptir lykilmáli ef móðirin á að geta sinnt námi 

sínu og öðrum hlutverkum og samræmist það niðurstöðum utanskólarannsóknarinnar og 

rannsókn Saldler . Þær ungu mæður sem fá góðan stuðning eru líklegastar til að halda 

áfram og klára nám sitt  (Svandís Nína Jónsdóttir o.fl., 2003; Sadler o.fl., 2007).    

Allar konurnar þrjár eru staddar á sjötta skeið lífsskeiðakenningar Erikson (1995).  

Samkvæmt henni gengur þetta skeið út á að einstaklingurinn leitist við að mynda náin 

félagsskap og deila ást með öðrum aðila en það er einmitt það verkefni sem allar 

konurnar voru að sinna. Arnett (2007) nefndi óstöðugleika í búsetu og atvinnu sem eitt af 

einkennum þessa ára, tímabil sem Priestley (2003) kallar „að komast á fullorðinsárin“. Það 

á svo sannarlega við um þátttakendur rannsóknarinnar. Þrátt fyrir að ákveðin stöðugleiki 

var á  hjúskaparstöðu þeirra allar þar sem konurnar eru í sambúð með barnsfeðrum 

sínum, má greina  nokkurn óstöðugleika í lífi þeirra sem samrænist umfjöllun Arnett 

(2007). Sú óvissa felst í búsetu og atvinnu þeirra. Einn er þó búsett í eigin húsnæði en 

hinar í leiguhúsnæði svo óhætt er að álykta að þær eigin eftir að flytja minnst einu sinni 

enn um ævina. Hvað varðar atvinnu kvennanna þá  sinna tvær hlutastarfi samhliða námi 

þar sem námslánin ein duga þeim ekki.  

 Konurnar töluðu allar um það að börn þeirra væru á leikskólum á daginn sem gæfi 

þeim kost á að stunda nám sitt. Því er óhætt að taka undir með Valborgu Sigurðardóttir 

(2005) þegar hún þakkar leikskólum fyrir aukna aðsókn kvenna í háskólana.  

Það kom rannsakanda nokkuð á óvart að eingin viðmælanda hafði stofnað til nýrra 

vinasambanda eftir að hún eignaðist barn sitt.  Rannsakandi þekkir af eigin reynslu að á 

Íslandi í dag er algengt að barnshafandi konur skrái sig í mömmuhópa á samskiptamiðlum 

eða sæki slíka hópa eftir að barnið er fætt. Út frá þessum hópur verða oft til vinkvenna 

eða saumaklúbbar.  Engin viðmælendanna hafði þó tekið þátt í slíkum hópum.  

 Rannsóknarniðurstöður benda hinsvegar  til þess að vinasambönd kvennanna 

breyttust töluvert eftir að þær urðu mæður. Allar töluðu jákvætt um þessar breytingar. 

Þar sem núna ætu þær færri en mun nánari vini. Er það í samræmi við það sem Berger 

(2011) talaði um í sambandi við vinasambönd og þróun þeirra á fyrstu árum 

fullorðinsáranna.    

 Konurnar voru allar sammála um að líf þeirra fyrir barnsburð hafi einkennst af 

sjálfhverfum hugsunar hætti. Þær þurftu einungis að hugsa um og taka ábyrgð á sér og 

sínum gjörðum. Það var Arnett (2007)  sem nefnir „aldurs sjálfsáherslunnar“  sem eitt af 

einkennum  tímabilsins „að komast á fullorðinsárin“. Passar sú lýsing vel við sögur 

kvennanna af lífinu fyrir barnsburð.  

Tími var einnig það atriði sem brann mikið á konunum eða einnar heldur skortur á 

tíma. Allar töluðu þær mikið um það hvað þeim vantaði mikinn tíma inn í líf sitt, meiri 

tíma til að verja í sig sjálfar, í námið og fjölskyldulífið.  Þær reyna eftir bestu getu að 

forgangsraða tíma sínum á þann hátt sem þær telja fjölskyldu sinni fyrir bestu. 

Rannsóknarniðurstöður leiddu í ljós að miklar breytingar höfðu átt sér stað á 

tómstundum kvennanna eftir að þær urðu mæður, og nú snýst allt um barnið og 

fjölskyldulífið.  Kom það rannsakanda mikið á óvart að meirihluti kvennanna var 

ómeðvitaður um hversu mikilvægt er að eiga tíma til að verja í að rækta sjálfan sig og 

sínar tómstundir. Aðeins ein þeirra sagðist vera meðvituð um að til þess að geta verið 

besta útgáfan af sjálfri sér og þar af leiðandi eins góð móðir og hægt er, verði hún að verja 

meiri tíma í sig sjálfa og hlutverk sitt sem einstaklingur.  Hinum fannst gott að verja nánast 

öllum sínum frítíma í barnið og fjölskylduna.  Líkt og fram kom hér að ofan segja 

fræðimenn að mjög mikilvægt sé að rækta öll hlutverk sín, sem móðir, kona, háskólanemi, 

vinkona, og þá sérstaklega hlutverk sitt sem hún sjálf.  Að mati rannsakanda er nokkuð 

ljóst að hin unga móðir setur sig í síðasta sætið og gleymir oftar en ekki að hugsa um sig 

og vanmetur hversu mikið hún, og ekki síst barn hennar, græða á því að hún rækti sig sem 

persónu.  Ein kvennanna nefndi að henni þætti skrítið að hugsa aftur í tíman til þess lífs 

sem hún lifði áður því það væri svo fjarlægt henni, þrátt fyrir að einungis örfá ár séu síðan 

hún stóð í báðar fæturna sem sjálfstæð ung kona sem aðeins þurfti að taka ábyrgð á sjálfri 

sér.     

Í stuttumál er því svarið við rannsóknar spurningunni á þessa leið: 

Líf hinnar ungu háskólamóður er langt frá því að vera einfalt.  Hver og ein þeirra fer sínar 

eigin leiðir við það að samrýma sín mörgu hlutverk.  Þó er víst að án hjálpar og stuðnings 

myndi það líklegast reynast henni ofraun. Tími skiptir ungu móðurina miklu máli og er 

nánast hver einasta mínúta frá morgni til kvölds skipulögð út í ystu æsar.  Hún setur sjálfa 

sig í síðasta sætið, hún helgar sig móðurhlutverkinu og gleymir því að hún er mikið meira 

en einungis móðir og nemi.  Hún er umfram allt sjálfstæð ung kona sem á allt lífið 

framunda.  

5.1 Rýnt til gagns 

Frá rannsakanda: Eftir á að hyggja hefði ég átt að fara aðra leið í vali mínu á 

þátttakendum. Ef ég myndi gera þessa rannsókn aftur myndi ég velja mér aðra úrtaksleið.  

Þar sem ég þekkti ekki viðmælendur mína gat ég ekki séð fyrirfram að 

þátttakendahópurinn sem ég valdi væri svo líkur innbyrðis.  Ég taldi mig vera að nota fína 

leið sem myndi skila mér fjölbreyttari hóp þátttakenda en raunin varð.  Það hafði þó 

einnig sína kosti að hafa svo líka einstaklinga.  Það hafði í för með sér að ég var í raun að 

rannsaka enn nákvæmari hóp en ég lagði upp með.  Í raun væri hægt að bæta við nafnið á 

henni „reynsla ungra mæðra í háskólanámi af skólalífinu, barnauppeldinu og sambúðinni“.  

6 Lokaorð 

Þegar ég fór af stað í þessa verkefnavinnu hafði ég aðeins gert mér í hugarlund hverjar 

niðurstöðurnar myndu vera.  Út frá persónulegri reynslu minni sem ung móðir í námi og 

því sem ég hafði heyrt frá samnemendum mínum var ég nokkuð viss að mín sýn og mín 

hugmynd af móðurhlutverkinu væri ólík því sem gengur og gerist hjá samnemendum 

mínum við háskólann.  Ég vonaðist þó til að hafa rangt fyrir mér og að það væru fleiri eins 

og ég, sem elska móðurhlutverkið og barnið til tunglsins og til baka, en er þrátt fyrir það 

meðvituð um hversu mikilvægt er að halda í persónuleika sinn og týna honum ekki í 

móðurhlutverkinu.  

Þar sem ég stend rannsóknarefninu náið, verandi sjálf ung móðir í háskólanámi, þurfti ég 

að leggja mig alla fram við að halda hlutleysi  og skoðunum mínum utan við rannsóknina. 

Tel ég að mér hafi tekist það ágætlega, þrátt fyrir að hafa staðið sjálfa mig að því í 

umræðum við viðmælendur að lofsyngja mikilvægi tómstunda og þess að konur passi upp 

á sjálfar sig sem sjálfstæðan einstakling og gleyma sér ekki í móðurhlutverkinu, þrátt fyrir 

að það sé yndislegt og gefandi.  Fannst mér að viðmælendur mínir allir mættu passa betur 

upp á sig sjálfar sem sjálfstæðar persónur og vona innilega að samtalið við þær hafi vakið 

þær til umhugsunar.   

Jafnframt vona ég að rannsóknin í heild veki athygli á mikilvægi jákvæðra tómstunda 

fyrir ungar mæður og hvetji þær til umhugsunar.  

Fylgiskjal 1 

 
 
 

Reykjavík, 26. mars 2014 
 

Upplýst samþykki fyrir þátttöku í eigindlegu rannsóknarverkefni 
 

Ég, Ásta Þórðardóttir, er að vinna BA-lokaverkefni í tómsunda- og félagsmálafræði við 
Menntavísindadeild Háskóla Íslands. Liður í verkefninu er viðtöl við þrjár ungar mæður í 
háksólanámi. Þess vegna hef ég leitað til þín. 
Markmið rannsóknarinnar er að fá innsýn í líf ungra mæðra í Háskólanámi. Sérstök áhersla 
verður á að rannsaka hvernig þær verja tíma sínum. 
 

- Viðmælanda ber ekki skylda til þess að taka þátt og er frjálst að hætta hvenær sem er í 
rannsóknarferlinu. 
 

- Viðmælanda er frjálst að neita að svara spurningum 
 

Rannsakandi lofar fullum trúnaði, þagnarskyldu og nafnleynd viðmælanda ef þess er 
óskað   
 

Með undirskrift minni votta ég að mér hefur verið kynntur tilgangur þessarar 

rannsóknar, í hverju þátttaka mín felst og rétt minn.   
 
 
 

Dagur og staðsetning      Undirskrift viðmælandi 
 

___________________________    ___________________________ 

Fylgiskjal 2  

Viðtalsrammi Viðtala fyrir BA-verkefni 

- Ungar mæður í Háskólanámi 

 

Bakrunnsupplýsingar 

Aldur viðkomandi 

Fjölskylduaðstæður (einhleyp, í sambandi, í sambúð) 

 Ef maki. Hver er staða hans? Er hann líka námsmaður 

Búseta 

Nám 

Staða náms 

 

Barnið 

Aldurs barns/barna 

Hvar er barnið á daginn 

Hvernig hefur gengið að samræma barnauppeldi og námið  

Hvernig og frá hverjum færð þú aðstoð varðandi barnið/börnin 

Er eitthvað sérstakt við barnið sem hefur mikil áhrif á líf þitt. t.d. veikindi eða 

Greiningar 

Eru frekari barneignir á framtíðarplönum  

 

Vinir og félagstengsl 

Hvernig er sambandið við  vinina og fyrir barnsburð 

Ný vinátta sem varð til á meðgöngu og eftir að barnið fæddist. Eins og mömmuhópur 

á facebook eða í hverfis kirkjunni 

Hvernig eru tengslin við skólafélagarnir  

Tómstundir fyrir barnsburð 

Í hvað varðir þú þínum frítíma í áður en þú varðst móðir 

Tómstundir eftir barnsburð 

Hverjar eru þínar tómstundir 

 (með fjölskyldunni, barninu, vinunum, sjálfri þér)  

Finnst þér að aðrir hafa skoðanir á því hvernig þú átt að verja frítíma þínum 

Finnur þú fyrir hvatningu frá öðrum 

( frá maka eða/og foreldrum og vinum)  

Finnst þér þú gefa þér nógan tíma fyrir þig sjálfa og þín áhugamál utan heimilis og 

skóla? 

Ertu sátt við það hvernig þú eyðir frítíma þínum 

 Ef nei: Hverju myndirðu vilja breyta 

 


